
Gujarat nung UCC ozüng
linük Tiri agizükogo

Ozü litsü nung makra ozü nok-nü
ajunga amshitsü: Putin

Ungma Senso Telongjem küm 50 Wasomung amungDimapur nung BLOs-i ki sema senzütsü

Dimapur, October 2: Ungma Senso Telongjem Dimapur küm
50 Wasomung  "Terajem lokti mera" omen nung ajemdaker
sentong ka kanga meraketa Senden Riju nung agiogo. Iba
mapang nung NLA Speaker Sharingan Longkumer-i souvenir
kaket sayatsuba mapang nung tangokba noksa nung angur.

Dimapur, October 2, 2026
(TYO): October 2, 2026 nü
Senden Riju, Dimapur nung
Ungma Senso Telongjem
Dimapur (USTD) küm 50 buba
Wasomung mungogo.

Iba benjung nung NLA
Speaker NLA Sharingain
Longkumer-i Wasomung
Akümdong aser MLA & Advisor
Tongpang Ozukum-i Wasomung
Merakettsür ama shilem agiogo.

Iba sentong nung Dr. S.C.
Jamir-i Salem O jembidang
tesüiba küm 50 meyipa
reprangshitsü aser loktiliba asoshi

kechi inyak asadangtsü ashi.
Iba Jubilee nung tesenteper

ajaki Nagaland tejakleni renloka
aotsü atema shilem agitsü
ayongzüker ta pai ashi.

Ungma Village Council Tatar
Nungsangmeren Jamir-ia salem
o jembidang yimsüsür 50 tashi
iba jubilee nung adentsü atema
aruba metetdaktsü. Nisung shiaji
USTD-i süia aruba küm ka den
atishia shilem agir ta pai ashi.

T. John Longkumer-i
Anukapang O jembidang Ungma
ya Soyim aser Ao Naga
Customary laws anepalua ayudak

aser bendendak ka lir ta ashi.
Wasomung Merakettsür

Tongpang Ozukum-i USTD
tenzükertem nem tetushi agütsü.
Paisa adenshia alirtem dang
Aortem atema dang masü saka
Naga nunger ajak atema
tebilemtsü khuret bena inyaktsü
ayongzük.

Paisa Ungma nunger dang
Naga nunger den tajung
inyakertem aser osang tajung
prokshirtem asütsü ayongzük.

Tawa Ungma-i CNTC,
Tenyimia Union aser ENPO nem
ali tenla agüja adianu
akangshitepba atema Tongpang-
isa tenüngsang agütsü.

Wasomung Akümdong
Sharingain Longkumer-i
Platinum jubilee dak rangloker
taruba küm 25 asoshi mangdang
tajung ayutsü ayongzük.

Jubilee omen "Terajem Lokti
Mera" nung ajemdaker taruba
küm 25 tsüngda tayongzükbatem
kokteta aotsü paisa ashi.

Sharingain-isa Ungma nunger
kibong ka ama longjema alitsü
aser kidangertem, kiyongertem
aser nübor ajak den jungtepa
alitsü ayongzük.

Iba sentong nung
Ongpangkong Senso Telungjem
Dimapur aser Ungma Senso
Telongjem Kohima nungia
lennirtemi o jembi.

Dimapur, October 2, 2026
(TYO): North Eastern Council
(NEC) Secretary Satinder Kumar
Bhalla-i October 2, 2026 nü
Tuophema Village semdanga
coffee cultivation den Coffee
USP Project reprangdangogo.

Iba mapang Bhalla-i coffee
plantation sites aser Hi-Tech
Coffee Washing Station semdang
aser Tuophema Cluster nung
coffee lu ayimertem aser
züngsemtem den ajurutepa
sensaksem.

India sorkari senso shia
renloktsü aser azükarutsü atema
tenangzükba agia lir. North
Eastern States nungi Chief
Minister temi aluyimertemi

ajangzüktsü asoshi asalentong
balala atonga inyaker ta Bhalla-i
ashi.

Coffee USP Project ya
plantation initiative ka dang masü
saka villages, societies aser
clusters nung nübortem taküm
libaliro tajungba akümtsü aser
ajangzüktsü asoshi inyakba mapa
ka lir. Iba ya education,
healthcare, modern amenities aser
improved quality of life atema lir
aser 2047 tashi nung Viksit
Bharat akümtsü mangdang nung
shilem agitsü atema lir ta paisa
metetdaktsü.

Coffee renloka aotsüba ya
tsünüba kija dang masü saka
road connectivity, modern

processing machinery, efficient
post-harvest infrastructure,
quality assurance, value addition
aser strong market & export
linkages nüngdaker ta pai
metetdaktsü.

Iba nükjidong atongtsü atema
India sorkar, Nagaland sorkar,
Coffee Board, local
administration, farmers,
technical institutions aser private
sector külemi yariteptsüla ta
Bhalla-isa metetdaktsü.

Paisa Nagaland sorkar aser
Coffee Board dang central
agricultural institutions den
tesentaktep yanglutsü aser coffee
plantations nung intercrops o
agricultural activities inyaktsü
lenmang bushiteptsü ayongzük.

Principal Secretary &
Development Commissioner Y.
Kikheto Sema, IAS-i
aluyimertem den ajurutepa
sensaksemdang Nagaland nung
coffee cultivation indang putiotsü
lemsatep.

Nagaland nung 1981 nungi
coffee cultivation tenzüka liasü
saka osang tejangja memetetba,
market linkages peria maliba aser
tanga khurettem ajanga iba sector
meinlok ta Kikheto-isa ashi.

Dimapur, October 2, 2026
(TYO):  Dimapur nung Booth
Level Officers (BLOs)-i
unmapped status mesüra logical
discrepancies atema voters ki
sema senzütsü ta District Election
Office, Dimapur-i
metetdaktsüogo.

Iba ya Electoral Rolls, 2026
indang Special Intensive Revision
(SIR) nung shilem ka lir anungji
voter temi yariteptsü
metetdaktsür ta DEO Dimapur-i
ashi.

BLOs-i BLO App ajanga
nüngdakba kulikakettem

bendentsü anungji voter temi
Electoral Registration Officer
(ERO) mesüra Assistant
Electoral Registration Officer
(AERO) office-i maotsüla ta
paisa ashi.

Nüngdakba ken o tem
adokdang dang hearings alitsü
aser iba lemtetji bangdak ERO-i
dang agitsü, ta DEO Dimapur-
isa ashi.

Voter  ka ti  kibong nung
tain ka nem tashi agüja pa/la
atema jembidaktsütsü akok
ta District Election Office-
isa shisem.

Imphal, October 2, 2026
(Agencies): Manipur kübok
Senapati district nung October 2
nü nisung 2,000 shi adenshir
Naga civilian asem tepsetba aser
ka yirutsüba atema temeten
meshia lungkak aitogo.

Iba lendong ya September 26
nü Kailengjang nung atalok aser
tanü Naga People's Organisation
(NPO)-i ayongzük aser Naga kin
balala nungi civil society
organizations teshimtet nübotemi
iba sentong nung shilem agi.

"Onoki tesempatep atema
masü saka temeten atema
noktaker, onoki mang ayangtsü
atema masü saka aibelenba atema
tenüng agidaktsünür" ta tasür
kibongtem nungi nisung kati
ashi.

Naga Women's Union-i
tekaratiba nung bushisüngdang
asütsü takhangba agütsü aser
külen Naga Students' Federation-
i tasürtem aser parnok
kibongtem asoshi temeten
meshitsüogo.

Iba lendong ya September 26
nikongdang 2:30 ako nungi 3:00
ako tsüngda atalok. Iba tesem
nung nisung ana khaset aser ana
yirutsü saka Ashiho Sani mozü

kidang asü ta Naga People's
Organisation (NPO)-i Manipur
chief minister dangi züluba shidi
nung shiogo.

Tasürtem ya K. Rocky
Osanah, Kh. Kumar Poumai aser
Ashiho Sani nunger liasü. Külen,
Adani Manio yirur anepaludar ta
NPO-isa ashi.

Parnoki Inspector General of
Police ser temaba ketdangsür kati
ketdangsüa Special Investigation
Team ka tentettsü takhangba
agütsür.

NPO-isa SIT tentetba sülen
anogo 30 tsüngda bushisüngdang
tembangtsü aser anogo 45
tsüngda charge sheet agütsütsü
takhangba agütsür.

NPO-isa anogo 15 tsüngda
takoksa ajuruba kibongtem nem
interim status report renemtsü
aser kibong shia nem Rs 10 lakh
bosa agütsütsü metetdaktsüogo.
Parnokisa yirua alir nem medical
& financial assistance agütsütsü
metetdaktsüogo.

Senapati-Kangpokpi arrtsülen
aliba Naga yimtsüngtem nung
security maparen akangshitsü
aser iba nung patrolling aser area
domination tajungba asütsü
takhangba agütsüogo.

Dimapur, October 2, 2026
(Agencies): Nagaland Inner
Line Regulation Commission
tenteta Inner Line Permit (ILP)
maparen ajunga melenshitsü
akhanger  ta Naga Students
Federation (NSF)-i
metetdaktsüogo.

Iba takhangba onük ya Inner
Line Regulation Commission
(ILRC) NSF-i Nagaland Chief
Minister Neiphiu Rio nem
agütsüogo.

ILRC-i Right to Information
Act ajanga osang anguba nung
April ita anogo ana tsüngda ILP
defaulters 644 putetba shia lir
aser parnok rongnung ka dang

meyipa yok. Iba jagi Nagaland
nung ILP maparen ajungalen
melenshia inyaktsü nüngdaker ta
NSF-i ashi.

Sorkar indang records balala
reprandang nung 2026 küm
Nagaland nung ILP mita aodang
apuba aser iba sülen mapa
inyakba khenyongi meputepba
ajitetogo ta ILRC-isa
metetdaktsü.

Taküm August ita Dimapur
nung Bengal Eastern Frontier
Regulation (BEFR), 1873 atema
anogo ananü national seminar
alidang inyaktsü junger ta asüba
onüktem bendena liasü ta ILRC-
isa ashi.

NEC Secretary Bhalla-i Tuophema Village semdang

NSF-i ILP maparen ajunga melenshitsü akhanger

Naga nunger 3 atema temeten meshir

Ministerial staff 49 nem basic IT
skills training agütsüba tembangogo

Mokokchung nunga 'Reform Utsav' sentong meraketa tenzükogo

Dimapur, Mongputeni/Oct.
02 (TYO): The Gluttones
kentener teloki parnok indang
'Modern Naga' ola ya India
alema bener aotsü renema lir,
shirnoki October 3 nü
Singapore nung Music Matters
Live nung shilem agitsü, koba
Asia nung ken benjong tulu
rongnung ka lir.

Parnoki Naga nunger
kentener Moko Koza, Shau
Evans aser Street Stories den
külemi sapang lemsatepa
shilem agitsü.

Singapore nung shilem agiba

sülen The Gluttones ya
Bangkok, Thailand-i aotsü, kong
parnoki October 9 nü BRSU,
Bangkok nung ken atentsü.

The Gluttones-i Nagaland
tesem balala sema 'Modern
Naga Tour' jajadang school
aser colleges nung kaketshir
aser nüburtem dangi parnok
indang ken lemsatepba sülen
tang bendang lima nung oa
shilem agitsü lir.

'Modern Naga' ola
audiences tuluba dangi bener
aoba nung iba ya parnok asoshi
tongtipang mera ka alitsü.

Ungma Yim, 2nd Oct (TYO):
Linük ajunga den külemi
Mokokchung nunga SDO
(Civil) Ajay Moktan, IAS-i
"Reform Utsav" sentong 2nd
Oct nü Ungma yimdak Rural
Assembly Hall nung meraketa
tenzüktsüogo. Pai iba sentong
ya RD Block Ongpangkong
(North) pur Gram Panchayat
Development Plan 2027-2028
"Sabki Yojana Sabka Vikas"
Special Gram Sabha amendang
tenzüktsü.

Moktan-i jembidang, linük
tebu Mahatma Gandhi asoba
anogo den külemi tanü 'Reform
Utsav' sentong agiba ya tetezü
tulu lir. Gandhi-i linük ka chichia
renloka aotsü atema yimdak
yimtsüng (grass root) nungi
tenzüker ta amanga tajungshir
ka liasü, aji oda, tanüa iba kasa
tamang nung iba sentong ya
tenzüker, ta metetdaktsü.

Iba ya nübur tiyongtsü sür
ayongba sentong ka lir. Sarkar
ketdangsürtemi maparen balala
meinyak tsüngta nübur ola
angadangtsü asoshi iba sentong
ya akar. Anungji, iba nükjidong
angateta pei yimtsüng nung
sarkar mapatongtemji kechi
koma inyakdaktsünür, itemji
marendaki ashitsüla, ta ashi.

Ibai mezüngbuba nung,
nüburtem nem sarkar
mapatongtem angatetdaktsütsü
aser tanabuba nung, nüburtemi
koda shilem agitsüla, item
mapatong balala inyakdang
tsükdakradang ajurubatem
puteta koma inyak nung takok
angutsü ta lenmang bushiba den
nüburtemi shisa tajung agütsüba
ajanga iba mapatongtem
taginüba ama ataloktsü asoshi,
aser tasembuba nung, item
shisaji kanga junga bendena
shisadanger temelenshiba nung
tensa den apet mapa küma
inyaktsü nükjidong nung iba
sentong ya tenzüker, ta pai
lemsatep.

Tanü iba sentong tenzükba
den ano "reform portal" ka dena
tenzüker, iba portal nung aitsü
atema mobile number dang
nüngdaktsü. Anungji, iba nungji
nenoki shisatsü lemsatettsü
akok, ta paisa shisem.

Paisa yimden yimsüsür,
VDB, Arogo tenzüker aser lokti
tentet balala nung lenirtem dang
alima tejakleni aotsü asoshi
shisatsü agütsüba nung shilem
agitsü aser ano department
kedangsürtem danga nübur ola
kanga junga angar shisa
tajungtemji rizünga mapa küma

inyaktsü asoshi ayongzüka jembi.
Sarkari inyakba mapatong ajak
nung "Aadhar Card" ya kanga
tongtibang lir, anungji, ajaki iba
ya pei mobile number nung
sentaktepa (update süa) ayutsü
asoshi paisa ayongzük.

Iba sentong nung sarkar
department District Rural
Development Agency nungi
Project Director Imyapangla,
PHED meyonga JE Aosunep,
Health & Family Welfare nungi
PHC Ungma Medical Officer
Dr. Sholong, Agriculture nungi
Agri. Inspector T. Lanuchuba
Imchen aser Social Welfare
nungi CDPO Ongpangkong (N)
Meyalemla parnoki sarkar
mapatong balala indang
lemsatep. Ungma nungi job card
holder Abenla-i taküm kuli
tatsüka ashi. Sentong nung
sentaktepa aliba line department
ajak nungi ketdangsürtem aden.
Assistant Commissioner
Madhavi R, IAS-i tarur ajak
pela-a agizük.

Sarkar mapatong dak
sentakba nung yimsüsür aser
yangji adenertemi
mangatetbatem aika
asüngdanga liasü aser
concerned department nungi
ketdangsürtemi itemji rajemtsü.

RD Block Ongpangkong North pur Gram Panchayat Development Plan 2027-2028 "Sabki
Yojana Sabka Vikas" indang Special Gram Sabha amenba den repsema Mokokchung nung
'Reform Utsav' tenzükba sentong Ungma nung akadang telok külemi tangokba noksa nung
angur. Ungma, 2nd October 2026

Dimapur, Mongputeni/Oct. 02
(TYO): Dimapur Railway Station
nung aliba foot over bridge-II
kübok arishi küm 40 nungi 50
tsüngta mejangjaba nisung (tebur,
non-local) tasümang ka nguteta
lir, ta October 1, 2026 nikongdang
4:00 ako meta Station Manager
NF Railway Dimapur nungi
police dangi tezüluba nung osang
ka yoka liasü.

Osang angahzükba sülen
duty nung alirtem iba tesemi ao
aser tasümang bushisüngdangba
mapang nisungba ya pa-sasa
asüba südi ta jangjatet, ta
Dimapur Police sangdong ka

ajanga ashi.
Ozüng agi melaba maparen

ajak tembangba sülen tasümang
ya PM examination/jangjatsü
atema District Hospital
Dimapur Morgue nung yua lir.

Nisungba ya sentsü
tammang, half pant sentsü tanak,
T-shirt sentsü tamak nung
temesüng agi temtangpusa lir.

Kibur/kinunger/tembar temi
Officer-in-Charge, Govt.
Railway Police Station (GRPS),
Dimapur den Mobile No.
7085055021 nung
tongteprateptsü ayongzüker, ta
sangdong ajangasa ashi.

Dimapur, Mongputeni/Oct.
02 (TYO): District
Administration Kohima kübok
ministerial staff 49 nem ita ka
tepiyong "Basic IT Skills and
Office Productivity Training"
agütsüba October 1, 2026 nü
DC Kohima indang Conference
Hall nung tembangogo.

Iba training ya DC Office,
Kohima aser NIC, Kohima
tawabangba kübok IT skills
tajungba kumdakba mapa jeta
inyakdaktsütsü nükjidong nung
ayongzüka liasü.

Master Trainers ama District
Informatics Officer, Kohima,
Rüüvisie Kehie aser par telok
nem tepela kulizüng kaket
agütsü aser training mapang
tajungtiba nung shilemer agir
parnok pongu nem Certificates
of Achievment agüja liasü.
Shilem 50 aser tema angur
trainees nem Certificate of

Completion agüja liasü.
Iba sentong nung Deputy

Commissioner, Kohima, B.
Henok Buchem-i jembidang,
mapa akumtsüboa inyaktsü
ayongzük aser staff tem dang
pei mapa nung bendanga
agütsür inyaktsü ajungmeso.

Mapa inyakba tesem nung
mapa jeta inyaktsü aser IT skills
tashi itshitsü atema crash course
ka ama iba training ya renemer
ayongzük, ta DIO Kehie-i ashi.

Training agirtem tenüng nung
Rakalung, Accountant ajanga
training mapang ajangshibatem
lemsatepa liasü.

ADC Kohima,
Ruopfükuotuo Noudi-i pela
agizükba o jembi, kong Ane
Khieya, EAC (Estt) menden
liasü aser Sarthak Singh, IAS
(P), Assistant Commissioner,
Kohima ajanga melepzüng o
jembia sentong tembang.

Kohima, Mongputeni/Oct.
02 (TYO): National Service
Scheme (NSS), Nagaland
University, Kohima Campus
ajanga Lions Club Kohima den
lungjemer Swachhata Hi Seva
2026 campaign nung shilem ka
ama October 2, 2026 nü
university campus nung Tree
Plantation Day munga liasü.

Iba sentong ya "Ek Ped Ma
Ke Naam" omen nung
ajemdaker libajen wazüka
ayutsü aser süngdong-lidong
atemtsü tongtipang ta
angatetdakja liasü.

Sentong akhumdong Prof.
N. Venuh, Pro Vice Chancellor,
Nagaland University, Kohima
Campus ajanga jembidang,
libajen wazüka ayutsü aser
tarutsü nung meimchir anema
alitsü asoshi süngdong-lidong
atemtsü tongtipang lir ta ashi.

Pai süngdong kanga

kumdanga shimtsü nüngdakba
ashi aser ali temu samadaktsüba
süngdong masü alit emu
agütsüba süngdong tem
atemtsüla, ta ashi.

Lion Er. Talitemsu Jamir,
President, Lions Club of
Kohima ajanga iba telungjem
asoshi pelaba lemsatep aser ibai
Lions Club Kohima aser
Nagaland University tsüngta
lungjemba mezüngbuba alitsü ta
ashi.

Pai Lions Club nükjidong
aser inyakyim lemsatep aser
nüburtem ajungkettsü asoshi
tarutsü nunga Nagaland
University den lungjemer
inyaktsü jangra aliba lemsatepa
liasü.

Lion Max Menuse-O,
Secretary, Lions Club of
Kohima ajanga lanuwa NSS
volunteers ama inyakdang
ajangshiba lemsatep aser

kaketshirtem dang pei tashi
aser tejangrabatem nübur
ajangzükba lenmang nung
amshitsü ajungshia liasü.

Iba sentong nung Er.
Shanchamo Yanthan, NSS
Programme Officer menden
liasü aser Dr. Rashmi, NSS
Programme Officer ajanga pela
agizükba o jembi aser iba
sentong ayongzükba nükjidong
aser libajen wazüka ayuba nung
kaketshir teinyaktsü indang
lemsatepa liasü.

Dr. Ratan Kaurinta, NSS
Programme Officer ajanga
melepzüng o jembidang sentong
akhumdong, Lions Club
Kohima, University ketdangsür,
NSS volunteers aser shilem agir
ajunga dang pelaba lemsatepa
liasü.

Iba sülen parnoki University
campus telungzük nung
süngdong balala tema jaja liasü.

NSS NU aser Lions Club Kohima lungjemer süngdong atem

The Gluttones-i 'Modern Naga' ola India alema bener aor

Dimapur nung mejangjaba tasümang ka nguteta lir

New Delhi, October 02, 2026: Hokolbarnü Jantar Mantar nung opposition party balala nungi
lanurtemi Chief Election Commissioner (CEC), Gyanesh Kumar anema longkak aitdang
tangokba noksa nung angur.

SC-i 'One Nation, One Election'
senden nung adentsü memelung

New De lhi,  Mongputeni/
October 02 (Agencies):
Hokolbarnü Delhi nung aliba
Jantar  Mantar  nung Left
parties, Congress aser Aam
Aadmi Party (AAP) den külemi
kaketshir tem aser  lanur
organisation balala  nungi
nisung meyirjang aika adenshia
Chief Election Commissioner,
Gyanesh Kumar anema
longkak aita pai CEC menden
toktsütsüla ,  ta  takhangba
agütsü.

Electoral roll atema agiba
Special Intensive Revision
(SIR) exercise anema aser

voters crore  a ika tenüng
agienba anema parnoki longkak
ait.  Longkak aittsü  a tema
police-i temelaba magütsü aser
longkak aitertem nokdangtsü
atema tenokdangba atsü ayu,
ajisüaka longkak aiter temi
itemji alemdanga ao.

Taoba mapang Delhi Chief
Minister  Atishi,  CPI(M)
General Secretary MA Baby,
AAP lenir tem- Saurabh
Bharadwaj aser Sanjeev Jha na
aser kaketshir tentet balala aser
lanur  organisations  nungi
züngsem aikati longkak aitba
nung shilem agi.

Hokolbarnü longkak aitba
mapang nung Delhi Police-i
nisung 1,100 shi apu saka
parnok teimbaka chiokogo.
Police-i apurtem rongnung Left
student organisations AISA
aser  SFI,  NSUI aser  lanur
telok balala nungi züngsemtem
densema liasü.

Longkak aitertemi yimyim
balala ayima Kumar dang CEC
menden tokjang ta takhangba
agütsü.  Election
Commissioner anati memelungi
CEC Gyanesh Kumar-i pa
melungba nung telemtetba aika
agi, ta report ka sangdongba
sülen CJP den opposition party
temi Kumar-i menden
toktsütsüla ,  ta  takhangba
agütsür.

Jantar Mantar aser temeket
nung Police aser  Central
Armed Police Forces sepaitem
aika lemzükja  liasü ,  aser
longkak aitertem puer aotsü
atema tesem balala nung bus
lemzükja liasü. Jantar Mantar
leni aoba nokdangtsü atema
police-i tenokdangba atsü ayu,
ajisüaka longkak aitertemi ibaji
alemdanga oa Jantar Mantar
nung longkak ait.

Jantar Mantar nungji AAP
lenir tem- Atishi,  Saurabh
Bharadwaj aser Sanjeev Jha
nunger  den party nung
inyakertem aika apu. North
Avenue nung Police- i AAP
Rajya Sabha MP Sanjay Singh-
a nokdang. Iba sülen Singh-i
Parliament House kima nung
Mahatma Gandhi kürakyanglu
anasa mener longkak ait.

Anüngdang 11:00 ako meta
Ashoka  Road nung Jantar
Mantar- i  aoertem- SFI
züngsem 700 shi nokdang aser

parnok aika apu.
AISA lenirtemi, police-i

tetsürtem densema longkak
aitertem dak tashiyim amshi, ta
ashi.

AISA lenir kati, "Nenoki
ajok amshiaka mesüra onok jail
nung puokyonga Gyanesh
Kumar menden nungi
anentsüla," ta ashi.

NSUI national Tir, Vinod
Jakhar-i, "Kecha tashi agia
nüburtem ola
menembangtsütettsü. Onoki
maneni  democracy atema
nokdaktsü," ta metetdaktsü.

Indian Youth Congress
züngsemtemia süoshi tanak
asemba den tekong nung
mangko azüker  Election
Commission anema longkak ait.

IYC Tir Uday Bhanu Chib
leniba nung longkak aitertemi
Raisina Road nung aliba IYC
office nungi Jantar  Mantar
tsütsüleni ao.

Mahatma Gandhi asoba
anogomong 'Gandhi Jayanti'
nung CEC anema longkak
aitdang opposition lenirtema
aika apu; parnok rongnung
RJD lenir Manoj Jha, CPI(M)
lenir Brinda Karat, CPI national
secretary P Sandosh Kumar,
CPI Delhi secretary Prof
Dinesh Varshney, AISF general
secretary Dinesh Seerangara
aser social activists- Yogendra
Yadav aser Nikhil Dey nunger
densema liasü.

Osangbenertem den
jembidang CPI(M) lenir Brinda
Karat-i, "Delhi nung aliba yimti
lenmang ajak Jantar Mantar
kümogo. Godse (Nathuram)
ya Gandhi tepsetsang liasü.
Tanü Godse tangatetba sülen
anidakertem Centre sorkar
nung lir. Tanü parnoki vote
auyaba  ajanga democracy
tepseter," ta metetdaktsü.

Laisa , voters roll nungi
senso crore 13 shi agienogo,
anungji Kumar-i CEC menden
toktsütsüla  aser  election
commissioners shimba ozüng
melenshitsüla, ta ashi.

Yogendra Yadav-i, "Tanü
India  ya British nunger
yimsüsüba mapang ama lir.
Tebilemba jembitsü temeden
mali. India nüburtem tenüng
nung Gyanesh Kumar anentsütsü
atema onoki takhangba agütsür,"
ta metetdaktsü.

New Delhi, October 02, 2026: Mahatma Gandhi sor küm 157 ajungba anogomong nung Ato
kilonser, Narendra Modi-i Rajghat semdanga Gandhi nem akhüm agütsüba noksa nung
angur.

Jantar Mantar nung opposition-i Gyanesh Kumar anema longak ait
New Delhi, October 02
(Agencies): Supreme Court,
Chief Justice of India, judges
aser 'One Nation, One Election'
Parliamentary Committee külem
senden ka amentsü ayonga
liasü, ajisüaka Supreme Court-i
iba senden nung adentsü
memelung.

'One Nation, One Election'
atema yanglushiba ozüngtemji
judicial review atema agütsütsü,
anungji SC-i iba senden nung
shilem magitsü, ta SC-i
metetdaktsü.

SC, CJI aser iba luden külem
sendenji October 6 nü amentsü
tebilemba liasü.

Brihostibarnü Supreme
Court-i sangdong ka ajanga,
judge temi ibaji asadangogo,
ajisüaka administrative tsütsülen
nungi iba senden nung shilem
magitsü lemtet, ta metetdaktsü.

"Iba luden-i agütsüba
onüktemji Judicial Review
atema Supreme Court of India
nem agütsütsü, anungji
administrative tsütsülen nungi
shilem agitsüji tim masü ta judge
tem tangatetba lir. Yamaji iba
sendenji thinenogo. Timtem
ajangshia lira iba atemaji sasar,"
ta Supreme Court-i
metetdaktsü.

September 28 nü Election

Commission-i email ajanga
senden nung shilem agitsü
asüngdanga liasü. Iba
temepishibaji Ministry of Law
and Justice indang Department
of Legislative Affairs ajanga
metetdakja liasü.

Supreme Court Secretary
General's Office-i senden nung
shilem magitsü telemtetba agiba
osangji Legislative Department
nem metetdaktsü.

Joint Parliamentary
committee jagi tang Constitution
(129th Amendment) Bill, 2024
aser Union Territories Laws
(Amendment) Bill, 2024
asadangdar. Item Bills ji Lok
Sabha aser State Legislative
Assemblies election külemi
agitsü atema lir.

Tamalen osangbener den
jembidang BJP MP aser
Committee nung chairman P P
Chaudhary-i, senden ayongbaji
iba ozüng atema lemteptsü
atema masü saka züngsemtem
aser Supreme Court tejak
shioteptsü atema lir, ta
metetdakja liasü.

2024 küm December ita
nung Bill ana ya joint committee
ka nem agütsü. Lok Sabha
Speaker Om Birla-i züngsem
39-i akümba luden ya tenteta
liasü.

New Delhi, October 02
(Agencies): Linük Tir,
Droupadi Murmu-i Gujarat
Uniform Civil Code (UCC) Bill,
2026 agizükogo, ta osang ka
ajanga metetdaktsü.

UCC kübok kiyimba,
balalulaba aser senmang dak
sendakba ozüngtem ajak atema
kasa dang asütsü.

India nung UCC ozüng
agizükba tanabuba state ji
Gujarat kümogo. Tamalen
Uttarakhand nung iba ozüng ya
agizüka liasü.

Gujarat nung Scheduled
Tribes nisungtembo UCC
küboki maittsü.

Gujarat Assembly nung
ghonda 8 tashi UCC Bill atema
o entepba sülen taküm March
24 nü iba Bill agizüka liasü.

Retired Supreme Court
judge Justice Ranjana Prakash
Desai-i aniba UCC draft
committee-i state sorkar nem
UCC report agütsüba sülen
hopta ka dang lirbo Gujarat
Chief Minister Bhupendra
Patel-i UCC Bill benoka liasü.

Assembly nung iba bill
benokdang Patel-i, iba bill ya
yimsü kar amangertem anema
masü saka tetsürtem temeden
kümzüktsü atema lir, ta ashi.

"Iba bill ya Gujarat nung
aianutem aser jalatem atema lir.
UCC ajanga 2047 küm tashi
nungbo Terenlok India alizüng
tongtettsü atema state anitsü.
Iba bill ya yimsü amangertem
kar anema masü aser iba ya
ajanga kar temeden magientsü,"
ta pai metetdakja liasü.

Patel-i, lokti nung tesünep
alitsü aser linük telongjem
nükjidong nung sorkari inyaker,
iba dak alia Supreme Court-ia
tetsürtem temeden kümzüktsü
atema uniform code ka alitsü
nüngdak benoka liasü, ta
metetdaktsü.

"Tetsürtem aser jalatem
temeden aser akhümket
wazüka ayutsüji asenok
teinyaktsü mapa lir. Iba Bill nung
tetsürtem akhümtsübutsü atema
lir. Iba ya tetsürtem nem tashi
agütsütsü atema lir," ta pai
assembly senden nung
metetdakja liasü.

Iba mapang nungji Congress
aser Aam Aadmi Party natibo
iba Bill ya select committee ka
nem agütsütsüla, ta takhangba
agüja liasü.

Gujarat nung UCC ozüng linük Tiri agizükogo

Arishi alangba putu

Atangji, tanü alima aso 21 buba nung alirtem
arishi anogo ya taoba alima aso nung alirtem
dang nungi kanga agia talangba kümogo. Aji

oda, taoba alima aso 20 buba atemba mapangbo alima
nung arishi küm 60 ajunger nisung million 541 shi dang
liasü saka tanübo alima nung arishi küm 60 ajunger
nisung million ta masü billion 1.22 dak tali kümogo aser
tang nungi küm 25 sülen 2050 kümbo, alima mesamai
lira, alima nung arishi küm 60 ajunger nisung billion 2.1
alitsü, anungji 2080 kümbo arishi küm 18 ser teküpbok
pur tanurem dangbo arishi küm 65 ser tema alir taintem
teimba asütsü ta alima nung nütsüng züinba maparen
süktangertemi asadangteter. Tetezüji, alima nung ya
tasürtem teimba aser tasortem ishiba ta kümdagi. Ibaji
reprangteta taküm alima tantsü-tambu anogomung
omen " Arishi langa aliba Putu : Arishi talangba alitsü
atema Bilemdangshiba," ta shimteter mungogo. Iba
alima tantsü-tambu anogo ya 1990 küm nungi alima
ajunga nung October 01 anogo nung amunger. Taoba
putu tashi nungbo  joko nisung ka arishi küm 60 jungra,
kecha inyak majung tantsür tambur ama züngshi,
anungji pei akok mapa inyaka alitsü asoshi masü saka
kecha meinyaki anisüngzüka alitsü ajungshitep.
Ajisüaka, tanü putu nungbo nisung ya kodanga tantsür
tambur makümer, anungji arishi talangba akümdang,
alima nung taküm alibaji amajok mekümdaktsüi mapa
kabosa inyaka tajangzük agütsütsü asoshiang bilemba
putu tasen ka nung asenok alir. Iba tangatetba shisa
tasen agi asenok ya arishi talangka alibaji dang masü
saka anema alitsübaji tongtibang akümer, kechiyong
arishi talang liaka anema melira, ibajibo tepelatsü aser
jangratem mapa ka masü. Ibayongji, asenoki asen
taküm arishia alitsü merangba den külemi anema alitsü
merangtsübaji kanga tongtibang akümer. Aji oda, asenok
arishi küm agi tantsür tambur kümaka, asenoksasa
jajateta, chiyongteta aser asen teka agi langkabosa
inyaktettsüsa lira, iba jagi asena tangar nem timtem
balaka magütsüi akhümketa aser mulung anisüngzüka
alitsü. Joko, alima nung arishi küm 60 atongertemjibo
aiür asangur amai toktsür, arishi küm 80 tema arishia
alirtema aika kümdagi aser 2030 küm ajung tashi nungbo
alima nung arishi küm 80 aser tema alirtema nisung
million 265 ajungtsü ta asadangteter. Atangji, arishi küm
talangba akümdangji nisung aika tenüktelen nung
timtem adoker, amatara bolur aser tokoloki mapa
meinyak kümadoker. Item tebilemtsütemji koktettsüsa
tanü government, lokti aser arogotemi inyaktsübaji
kanga tongtibang kümogo. Ano, külen nisungtem arishi
talangba akümdang,tantsür tamburtem dak aketba
sempettemji reprangteta parnoka temang aser tokolok
arakzüa mapa inyakdaktsütsübaji kanga tongtibang
teinyaktsü mapa ka asütsü. Akhidangbo, kidang tantsür
tambur alibaji timtemang talila ajurur amai bilemtsüsa
liasü saka tanübo kidanga, yimten, lokti aser arogo
nunga arishi küm 60,70, 80 tantsür tamburtem alibaji
shisatsü nung dang masü saka mapa nunga teyarir
tajung kaka akümer. Aji oda, arishia taküm tajung alir
tantsür tamburtem asoshia arishi küm talangka alibaji
pei taküm tanaben soshir amai kümer, ano mapa tasen
angazüka inyaktsü mesüra pei taküm nung jangraba
mapatem meinyakteti aruba inyaktsü mapang tajung ka
akümer. Ibaji maongka tulu lir. Atangji, tanü putu yasa
balaka nisung ajaki arishia alitsü merangba putu lir, iba
ama putu ka nung asenok anema alitsü bilemtsübaji
kangasa tongtibang asütsü.

Aor Tar Yimsüyimbong
Wt. Repabenla, Asst. Professor, FAC (Source : Nokinketer

(Yashi adok nungi...)
3. Anembong

Tar nisungtemi kodangsa külemküja asütsüsa mapang arudir
parnoki kanga dang anembonga atarang itemji külema aru. Shiri
anembong mesütetlir parnokjibo arishi malanger ta angatet nung
kanga dang metsünga reta anembong. Asen Aori tekülemba medeni
mapa kecha inyaka maru, oda yimra mopung ka sema tokolak tera
menü nung iba asoshia tekülemi aotsüsa aküm. Aser kodang tekülemi
odir yangji anembong sentaktepa lir. Tatishitsü ka; kodang nisung
ka arem nungi tera shiranga atokdir pa/la ji süng, lung mesüra meta
kar nung tasem mena (tanela apuba) alitsü asü ta tamang mekateti
parnoki araki-i aotsü. Itangji pa/la tanela melen agütsütsü asoshi ak,
an mesüra azü agütsüdi ta atemzüktsü. Iba tekülem dangji  Tatemzük
ta ajar. Iba ama külemba jagi shirangbaji aneper ta jembia inyaka
aru. Shirnoksa iba tatemzüki odir parnoki anogo asem anembonger.
Yamaji tar nunger yimsüyimbongji anembonga retreta benshia aru.

Anogo mapang kwi anembongtsü ibajibo mapa jagi dang sayua aru.
Kidang tanur tebur ka sora anogo trok (6) anembongtsü aser tetsür
sora anogo pungu (5) anembongtsü aser apuani tsüngta anogo semer
(30) anembongtsü ta benshia aru. Yamaji kar sü achitsüsa süra
parnokbo küm tepiyong anembonga aru. Anembongba tamaitsü kima
kiküm mesüra kishi dak süngsem songlokasa ayu. Iba mapangjibo
aiener shinga kidangi maniketer aser parnoka shinga aieni maor,
kodang anembong abensa-a arudir idangji süngojongji intoktsü ta
inyaka aru. Item anembong mapa ajak ya Tiar nem aküm tetushi
aguja merükteta külemba ta züngshi.
4. Tsüngrem tapu balala

Akhi alemli asen Aori külemba tsüngrem ya aika liasü. Tenüng
teta ajaba tsüngrem tatishitsü agi; Lijaba, Meyutsüngba,
Longtitsüngba, ano aika lir. Iba den ano tenüng teta mejaka parnoki
süng tulu, lung tulu, tokong tenem, ayongtem ajak madak kibur ka
lir ta amanga parnoki külemasa aru. Item tsüngremtem rongnung
kar tuluba kar tilaba ta masü saka tsüngrem shiaji pei pei shilem lir
ta amang. Tatishitsü agi; Lijaba tsüngrem ta asünung, iba ya alima
aser taküm aliba ajak yanglusang tsüngrem ta amang. Anungji, Tar
nisungtemi Lijaba tsüngrem nungi temoatsü meshia kenü retreta pa
tushia amung. Lijaba külema amungba anogo ya tanga amung ama
masü saka alar anisüngzükba anogo ta-a ajar. Kechiaser iba anogo
nung ya mapa teinyaktsü kecha maka, süngben tzütai maotsü, tsük
masentsü, shizüng tsüksa tokolak maloktsü, ali matenshidaktsütsü,
nokbang majenoktsü, tetsüng agi ali arakzütsutsüsa tashi agi
majemshitsü, ali atenshia süng masotsü ta munga aru. Ammang o
sangwa tsüngta putiri yimdong nung porepjen meintok tashi yimdong
nung shinga mesenzütsü. Yamaji Lijaba amungji akangakanga munga
liasü.

Lijaba mung amungdang ken yamaisa aten;
Lijaba mung amungdangbo,
Süjin shira abener
Anishi den chiyunglaba.
Ano külen kodang
Ano külenbo Longtitsüngba mung amungdangbo ken yamai aten;
Oh amungdangbo,
Longtitsüngba amungdangbo
Sürem tajung abener,
Shi den chiyunga mungdi ni.
Longtitsüngba ya anüng tsüngrem ta parnoki amanga külema aru.

Par yimsüyimbong yimya ajakji kasa masü saka khen khen pelatepa
longsotepa shi den chiyungtepa külem aser mapang kabo süjen shira
dang abener anüshi den dang chiyunga külema aru. mapang kakabo
parnoki junga mekülemtetba agi yipru mopung tesashi arua kiojen
aser alu raksatsür ta amanga aru.

(Maneni asüng adok nung...)



Temenen nangzükba
jenjang tulu

O Tsüngrem, kü dak temulungjang tenük
poktetjang, Aser  kü dak shitakba tanela tasen ka

inokjang" (T. Ken 51:10).
Temenen nangzükba tetezü kechi? Iba

tetezü asenoki Tsüngrem tsüngdang kecha
meima ayutsü makok nung au ta ashiba masü
(admit). Nangzükba tetezü, "Kasa ashiba".
Tsüngremi temenenji koma angur, kasaji
asenia anguba. Ibaji temulung  meyipba. Yisu
Khrista züi dang temenen taaji kepdangtsü
akok. Chichiba temulung meyipba nung
tekolok, tejangraba aser  temulungtetba dena
lir. Dawidi Bathsheba atema bilemaba  Nathan
teyari agia melenshitsü (T.Ken 51:4). Ainkari
Dawid dang pa  menen indang ashi (2 Sam
12). Pai shisa ka-a Dawid nem pa  menen
angatetdaktsütsü asoshi san chanu ka
tatishitsü agia ashi. Dawidi "Ni temenen
menaogo" ta langzü. Faraoia yamaji ashi,  saka
pai inyakba kodang putet paia kasa o ashi, Sauli
tai inyakba  atema sasa-a bilem. Faraoia
nemjema bilem. Sasa-a bilemba nung tekolok
(mind) tang atener sasa-a bilemba nung
tekolok aser tejangraba dena lir. Aseni tsübua
bilemer.

Nangzükba nung temulung raksaba dena lir.
Ni temenen nisung  ka ta meteta akümba
nisung shiai temenen ka mesüra ka  menatsü
akok.

Temenen jenjang tuluji temulungjang
raksabaji lir. Tsüngremi  asenok anguba ama
kodang aseni asen sasaji angur idangji
temulungjang raksar. Asenok temulungjang
raksatsü asoshi Pai mazüoktsü. Yisui Peter
dak reprang aser Peter temulungjang  raksa
(Lk. 22:61). Nai temulungjang teraksa bener
Tsüngrem dangi arua temenen nangzükra Pai
tatok agütsütsü aser na  tanaben meyipa
agitsü.

NBCC-i Arogotem dang October 04 nü sarasademtsü mepishir

Dimapur,  Mongputeni/
October 02 (TYO):
Nagaland tesem balala nung yi
tamajung aser yi taila ajemba
ajanga nisung aika asüba aser
shirangba dak sendakba nung
Nagaland Baptist  Church
Council (NBCC)-i October 4
nü ajaki longjemer
sarasademtsü ayongzükogo.

NBCC-i sangdong ka
ajanga Arogotem dang yi
tamajung ajemba ajanga asüba
mangyimer kibongtem atema
sarasademjang, yi tamajung
ajemba ajanga timtema
shirangertem atema
sarasademjang aser nüburtem
kümzüktsü atema inyakba
lanurtem aser organisations
atema sarasademjang,  ta
metetdaktsü.

NBCC-i, tawa yi tamajung
ajemba ajanga nisung asüba
aser shirangba ajanga yi dak

October 02,  2026:  Tang
alima tesem balala  nung
Khristan million 500-i Laishiba
tenokdangba ajurur mesüra
Laishiba menguteter, aser ibaji
sorkari nokdangba, kiralongrar
aser  lokti tentettemi
nokdangba ajanga lir, ta report
ka ajanga metetdaktsü.

The Bible Access List 2026
ajanga ashiba agi, tang alima
nung Khristan million 250 dak
temai Laishiba menguteter
mesüra Laishiba nokdangba
tesemtem nung alir, aser linük
kar nungbo Laishiba bena aliba
metetra tepuokdak puoker
aser  tasüba temerenshi-a
agütsür.

The Bible Access List ya
October 1 nü sangdonga liasü.

Bible agencies aser
ministries partnership nung
Bible Access Initiative-i linük
106 nung Laishiba
tenokdangbatem aser Laishiba
agi anüngba tia asadanga liasü.

Bible Restrictions List nung
temaba jenjang nung
Afghanistan lir, iba sülen
Yemen, Somalia, North Korea
aser Eritrea linüktem lir. Iba
List nung top 10 linüktem
rongnung Mauritania ,
Turkmenistan, Libya, Sudan
aser Iran linüktem-a lir.

"Afghanistan nung Afghan
nungeri lendong ajurutsüsa
kaket bena aliba temaba
kaketji Tsüngrem O (Laishiba)
lir. Parnok ket nung Laishiba
lira tepseta indoktsüa akok," ta
report nungji shia lir.

"North Korea nung pei
kidang Laishiba aliba putetra
lendong tulu ajurutsü. North
Korea nung Laishiba
khenyongi nokdanger.  Iba
linük nung Khristantembo
linük atema tsükchirtem ama
züngshir aser mapang shia ki
mita aodang Laishiba lira
tasüba temerenshi agütsütsü
mesüra taküm piyong mapa
tasak inyakdaktsüba labor
camp nung puoktsü," ta kasa
report ajanga metetdaktsü.

"North Korea nungbo
tamangertemi Laishiba
tekongtem temelung nung
rizünga ayur,  kechiyong
Laishiba ayuba ajanga lendong
tulu ajurutsü. Yangibo Laishiba
kwi nüngdaker ta masü saka
tamanger kati Laishiba koma
miima yutettsü ta bilemer," ta
report nung shia lir.

Ano külen linük 39 nungbo

Laishiba ajenba (pr int)
khenyongi nokanger aser linük
38 nung Laishiba alemba
nokdanger. Linük 37 nung
Laishiba r izünga ayuba
nokdanger aser linük 34 nung
nija ket nung Laishiba ayutsü
memelar.

Iba dak alia Laishiba digital
editions-a jenbua mali. Linük
48 nung Khristan million 277-i
online ajanga inyaksangshibaji
ketdangser temi mita
repranger,  iba dak alia
Khristan websites shibangtsür.

"Eritrea nung tesem balala
nung phone mita repranger
aser ketdangsertemi online
nung Khristan 'contents' mita
repranger," ta report nung
shia lir.

"Ethiopia nung mapang
shia  Khris tan webs ites
nokdanger.  China nung
bendanger Khristan websites
nokdanger, app stores nungi
Bible apps agientsür aser
online ID system tasen ka
ajanga digital ajanga
inyaksangshiba mita repranger,"
ta report nung shia lir.

"Somalia nung online ajanga
Laishiba angur, ajisüaka online
ajanga Lai azüngba ajanga
lendong ajurutsü. Laishiba
rangben tongti oshi aika nung
lir aser  digital Laishiba-a
angur, ajisüaka sorkari mita
reprangba ajanga online
ajanga Lai azüngertemi
timtem ajangshir.  Ano
kiralongrartemia Laishiba
amshiba aser alemba mita
repranger. Laishiba oshi balala
nung meyipzüker aser digital
Laishiba-a lir, ajisüaka Lai
azüngba ajanga lendong
ajurur," ta report nung shia lir.

2025 küm nungi tenzüka
linük aika nung Khristantem
atema tensa tamajungba
kümogo, aser item linüktem
rongnung Mali, Burkina Faso
aser Syria densema lir. Item
linüktem nung Islam yimsü alia
amangertemi Laishiba
nokdanger.  Laishiba
nokdangba linüktem List nung
Venezuela  jenjang 17buba
nung lir.

Ano külen Uganda aser
Mozambique ama linüktem
nungbo tensa tera tajungba
akümba ajanga Laishiba
tenokdangba tera ajema
kümogo.

Ano Khristan million aikati
sensak t ia ,  infrastructure

majungba,  azüng-zülu
mashiba, kanga tezülen aliba
aser internet maliba ajanga
Laishiba mezüngteter. Ozüng
kübok Laishiba ayutsü
temeden lir, ajisüaka parnok
aikati tang tashi Laishiba
menguteter.

Ano linük 81 nung Khristan
million 125-i Laishiba aginer
saka mali.

Laishiba agi kanga anüngba
linüktem rongnung
Democratic Republic of
Congo (DRC),  Ethiopia ,
Nigeria aser India densema lir.
Item linüktem shia  nung
Khristan million 10 dak temai
Laishiba aginer saka mangur.

DRC nung Laishiba
tenokdangba mali, ajisüaka iba
linük nung Khristan asem shia
nungi ka ket  nung dang
Laishiba lir.

Ano külen linük 42 nung
Khristan million 400 ket nung
phone maliba mesüra internet
connection maliba ajanga
parnoki online/digital ajanga
Laishiba mezüngteter.

"Reshikangshi dak
sendakba tenokdangba aliba
linük 18 nung Laishiba million
54 nüngdaker. Linüktem sasep
nung iba ama osang tejangja
ngutetba ajanga sarasademtsü
aser wadang inyaktsü atema
mangdang tejangja angur," ta
kasa report ajanga metetdaktsü.

Laishiba nokdangba tesemtem nung Khristan million 500 dak tali lir

sendakba lendong balala
jungkai adoktsür  aser
meimchir taküm ka kümzütsü
atema nüngdak, ta asenok
nem nenshia metetdaktsür, ta
ashi.

NBCC-i Arogotem dang
awareness agütsütsü,
kibongtem tashi itdaktsütsü
aser yi dak metaloker aliba
ajanga timtemba nisungtem
nungita  yar itsü,  iba denji
külemi chia-jemertem
maitsütsü saka temeim agi
inyaktsü ayongzük.

NBCC-isa lokti tentettem,
kaketshir tentettem, lenirtem
aser ozüng benokba sepaitemi
yi dak sendakba t imtem
bentettsü atema inyakba
asoshi pelaba metetdaktsüba
den külemi lokti tentettem aser
ketdangser tem amalitepa
inyaktsü ayongzük.

NBCC-i state sorkar, MLA

tem, police,  Excise aser
Prohibition ketdangsertem
dang iba ozüng benokdang
nüburtem kümzüktsü atema
kanga shisa  kaa inyaktsü
ayongzük.

NBCC-i,  tang aliba
ozüngtem ya shidak benoktsüla
aser  ozüng alema yi
shibelenba nokdangtsüla, ta
metetdaktsü.

NBCC-i Nagaland nung
aliba Arogotem dang yi dak
sendakba timtem balala ajanga
kongshiba kibongtem atema
sarasademtsütsü, counselling
agütsütsü aser temeim mapa
inyaktsü mepishia
metetdaktsü.

NBCC-i, loktiliba kümzüka
alitsü, lanurtem kümzüktsü
aser  senso ta jung kaka
kümdaktsütsü atema ajaki
longjemer inyaktsü nüngdak,
ta metetdaktsü.

O LO N G  PA IT E P   #  7 667  T E L A NG Z Ü BA

AO OSHI ANGAZÜKDAK:
TANÜ ANGAZÜKTSÜBA OJANG

Katsü
(n) kangabo memulungi langzükba (unwilling response)
* Katsü na aremi ao ta kübui kü dang ashi.

Kejamati
(adj) kangasa kanga (very much)
* Nenoki ni yariba atema ni kejamati pelar.

OLONG  PAITEP # 7668

TIPLEN :
1. Yiar, 3. Tesola, 7. Yimra,
8. Tangar, 9. Peria, 10. Tanur,
11. Tasen, 13. Lemjem, 15. Tambu,
16. Khuret, 17. Sang.

LANGTSÜNGLEN :
1. Yimti, 2. Amen, 4. Shiner, 5. Alaka,
6. Satan, 9. Putet, 10. Tembar,
11. Tatok, 12. Amang, 14. Jala.

NAI-A YA METETTER MA

LANGTSÜNGLEN

2. An-i akor - 5

3. Tashi aketba chiyungtsü - 5

4. Kecha menungnangi - 4

10. Küm asem tarensen - 5

12. Nisung yimyatsüya - 5

13. Mali / mait - 4

TIPLEN
1. Ajem-ajemer - 9
5. Kanga tapet - 7
6. Ozü ka tenüng - 3
7. Tzünglu nungi kümzüker - 6
8. Anüng nungi tsüker - 3
9. Anüng shiruru - 3
11.  Lenmang ajurutepdak - 6
14.  Anüngdang tesangwa - 3
15.  Tekong merang - 7
16.  Tiyazü jembia tangar

ashioktsür -  9

Hungary nunger Gergo Borbély-i Guinness
World Record ka yangluogo aser iba ya

energy drink cans 2,000 bendentetba atema
lir. Gergo-i 2008 nungi energy drink cans
bendentsü hobby tenzüka liasü ta ashir.

Itanagar, October 2, 2026
(Agencies): Arunachal
Pradesh Chief Minister Pema
Khandu-i October 2 nü GPS-
enabled mobile application
sayatsüogo. Iba ya Itanagar
nung waste collection tajungba
akümtsü aser sanitation vehicles
mita reprangtsü atema lir.

Iba application ya Itanagar
Municipal Corporation (IMC)
ajanga yanglu aser Arunachal
Pradesh nung Gandhi Jayanti
aser Swachh Bharat Diwas

2026 amungdang sayaogo.
CM Khandu den Chief

Secretary Manish Gupta,
Itanagar MLA Techi Kaso,
IMC Mayor Likha Nari Tadar,
Deputy Mayor Tok Tebin
Camdir aser tanga
ketdangsürtem iba sentong
nung aden.

Tanep CM Khandu-i Niti
Vihar nung Gandhi Udyan Park
nung Mahatma Gandhi nem
tetushi agütsü.

Tanü sayaba IMC app

ajanga GPS technology amshir
aser garbage collection vehicles
mita reprangtsü. Iba app ajanga
sensotemi sanitation vehicles
kong lir metettsü aser collection
truck anameta arudang jana
agütsütettsü.

Iba app nungsa sensotemi
garbage bins talila abenba
indang noksatem upload asütsü
akok. Ibala ken o ya IMC
dashboard dangi yoktsü aser
bangdak teloktemi mapa
inyaktsü.

Aizawl, October 2, 2026
(Agencies): October 2 nü
Mizoram-i PIB & Central
Bureau of Communication
Additional Director General Dr
Engam Pame aser Aizawl
Doordarshan Director (News)
Nampibou Marinmai na nem
tetushi agütsüba sülen Manipur-
i yokogo.

Iba asüpila sentong nung
Mizoram Home Minister K
Sapdanga, Education Minister
Dr Vanlalthlana, Information
and Public Relations Minister B
Lalchhanzova aser media
personnel aika aden.

Tasür kibongtem den
mangyim lemsateper aser
Mizoram sorkari akokba tashi
teyari agütsütsü renema lir ta
Sapdanga-i ashi.

Pame aser Marinmai na ya
media professionals tongtipang
aser tajungtem liasü. Tenati
state Information and Public

Relations Department den
tesentaktep tajung yur inyaka
aru ta Vanlalthlana-i ashi.

Iba sentong nung taoba Lok
Sabha MP aser taoba
Doordarshan Director General
C Lalrosanga aden. Paia
ketdangsür anati Mizoram nung
media renloka aoba nung
tongtipang shilemtem agiogo
aser tenati inyaka yutsüba
mapatem teti bilemtettsü ta
ashi.

Marinmai, Pame aser CBC
Field Office nung Multi-
Tasking Staff member H
Lianvela nunger amenba gari
October 1, 2026 nü Sataek
yimtsüng anasa lungren ka nung
tsükok.

Iba lendong nung CBC
Aizawl nung driver Gojendro
Dey taküm jenbu aser pa Zoram
Medical College and Hospital
nung anepaludar.

Par pezü ya Sialsuk village

nung Pame tedi tenüng nung
süngdong ka tema yutsür
Aizawl-i meyipa aodangiba
lendong atalok ta
ketdangsürtemi ashi.

Pame ya Mizoram nung
Inter Media Publicity
Coordination Committee dak
sendakba maparen aser PIB
Aizawl nung translator ka
shimoktsü atema aruba liasü.

Dey-i ashiba agi, pa temang
nung timtem ka adoka pa
temang marakzüteti aküm
mesüra tenük melakpoktet aser
idangji lungreni ai.

Mizoram Governor Vijay
Kumar Singh, Chief Minister
Lalduhoma, MNF president
Zoramthanga aser state
Congress president Lal
Thanzara nungeri tasürtem nem
tetushi agütsüogo.

Pame aser Marinmai na
mang tanü helicopter ka ajanga
Manipur-i bener ogo.

Agartala, October 2, 2026
(Agencies): Tripura State
Election Commission-i October
5 nü Village Committee
elections indang votes azüngtsü
maparen renemogo.

Tripura nung blocks 44
kübok counting centres 45 nung
votes azüngtsü. Blocks
teimbaka nung counting hall
kaka alitsü, saka block will nung
halls 2 asütsü kechiyong iba
nung menden aika lir ta State
Election Commission Secretary
Anurag Sen-i ashi.

"Block headquarters mesüra

Returning Officers ajanga
shimtetba tanga tesemtem nung
counting asütsü. State Election
Commission-i counting maparen
atema nüngdakba mapa ajak
renemogo" ta Sen-isa ashi.

September 28, 2026 nü
Village Committee elections
agia liasü aser October 5, 2026
nü counting maparen atema
counting centres nung Central
Armed Police Forces (CAPF)
mapa lemzüktsütsü.

Returning Officers-i pei pei
blocks nung counting
tembangba sülen results

metetdaktsütsü ta Sen-isa
metetdaktsü.

Külen, State Election
Commission-isa urban local
body elections atema maparen
tenzükogo.

Tripura nung urban local
bodies 21 atema polling stations
jangjaogo aser polling stations
783 shimteta lir.

October 1, 2026 nü urban
local bodies elections atema
draft electoral roll sayaogo. Iba
draft roll ajanga Tripura nung
urban local body elections atema
voters 6,31,388 lir ta shia lir.

Mizoram nung küm asem shi memungi aruba sülen October 1, 2026 nungi Anthurium Festival
tenzüka amunger. Mamit district kübok Ailawng aser Reiek nung floriculture, indigenous
culture, adventure activities aser music sendaktepa iba benjung amunger. Iba benjung ya
Mizoram Tourism department-i Horticulture department den yaritepa ayongzük aser
anthurium cultivation, traditional games, local cuisine, handicrafts & community-based
tourism den külemi trekking aser tanga outdoor activities agir.

CM Pema Khandu-i GPS-enabled app sayatsüogo

Oct 5 nü Tripura Village Committee election votes azüngtsü

Mizoram-i PIB, Doordarshan ketdangsürtem nem tetushi agütsü

Tel Aviv, Mongputeni/Oct.
02 (Agencies): Dubai nungi
Tel Aviv-i aruba tayimtsü ka
nung külem pilot (tayimtsü anir)
kati ka dak kotari agi tsünga
tayimtsü amokbangtsü
merangba nung Iran dena lir ta
ashitsü tali kerara, ta Israel ato
kilonser-i ashi.

Flydubai tayimtsü ya
Bodhbarnü ayamesor ghonda
ana shi lir 17,000ft (5,200m) shi
atemzüka alu aser tayimtsü
nung mena alir aser ketdangsür
temi lendong agütsür azüokteta
tayimtsü ya timtem majurui
anen.

Kotari agi tsünger alisang
tayimtsü anisang ya India
nunger Captain Smit
Machchhar lir aser pa
mozükidang temang tajungba lir
aser Israel Ato Kilonser
Benjamin Netanyahu-ia "true
hero" ta pa nem tetushi agütsü.

Passenger Yaniv Hayun-i
lendong agütsüsang tekong
nung lener lia ano tanga
passenger tem arua melangket.

Lendong agütsüsang ya
Saudi Arabia nung pua lir aser
pa tayimtsü ayamesodak
United Arab Emirates (UAE)-i
belener aotsü imlar, ta
Netanyahu-i ashi.

Iran dena aliba yimyar kar
agibo sayur asü ta asüngdang
dang, "Aji ashitsü kanga kerara.
Pilot ya Saudi Arabia nung
asüngdangyaba mapang lir," ta
pai ashi.

UAE indang chief
prosecutor-i iba tatalokba
indang bushisüngdang
tenzükogo ta Brehostibarnü
ashi.

"Kotari agi tsünga aser

kanga sashia yiruaka
Machchhar-i meyiper rara,
nokdak, aser cockpit kishi lapok
aser passengers aser tayimtsü
ketdangsürtem nem lendong
agütsüdang amokbangdakja
anüng tom nung lendong tulu
ajurutsü aliba nungi nokdangtet,"
ta Netanyahu-i X nung ashi.

India Ato Kilonser Narendra
Modi-ia, "Lendong tamajungtiba
ajurua aser kanga sashia yirur
liaka, pai temulung tulu sayua
tangartem kumzüktsü
temulungtetba sayutetogo," ta X
nung zülua liasü.

Tayimtsü nung iba lendong
ataloktsü asoshi tekumdangtsü
mesüra jelia itdangiter temi
lazükba mali, kong nisung 174
mener Israel-i arua liasü, ta
Netanyahu-i ashi.

Lendong agütsüsangi
tayimtsü ya tsükokdaktsütsü
tebilemba liasü,  ta Israel
nunger bushisüngdang ka nung
nguteta lir.

Flydubai indang tayimtsü
FZ1073 ya UAE nung Dubai
International Airport nungi
anepdang 7:05 (par mapang) ako
nung Ben Gurion Airport bushia
apuso.

Ghonda ana lir tayimtsü ya
feet 17,000 shi ajungbena
atemzüka alu aser minute ishika
lir tayimtsü nungi emergency
code - squawk 7700 yok aser
iba sülen squawk 7500 code
dangi melen, koba hijack asüba
indang lir.

Item codes ya amshir minute
20 shi lir tayimtsü ya nisungi
amshia Saudi Arabia nung
anentsü alu. Iba sülen ghonda
ka majungdang tayimtsü ya
squawk 7700 dangi meyipshi.

Tenük kuli alirtem aser
Netanyahu sangdong nunga
pilots kati ka dak atsüng ta
jangjatsü aser Israel ato
kilonser-ibo tayimtsü ya
tsükokdaktsütsü merang ta
ashir.

Israeli Defence Minister
Israel Katz-i iba ya jihadist
kiralongrar temi amaktsü
merangba lir ta ashi saka iba dak
tali tejangjaba mashi.

Gaza City, Mongputeni/Oct.
02 (Agencies): Israel-i 2023
küm October ita Gaza City nung
amakdang tepsetba nisung 105
temang shilem anünga aliba
Palestine nungeri aremtsü
renemtar.

Asürtem tasümang aliba
süngden ya bener
Brehostibarnü funeral
procession aotsü aser yangji
kinungertem adentsü, ta General
Directorate of Civil Defence-i
ashi.

Iba sülen tasümang ya Gaza
City northwest tsütsü Sheikh
Radwan leper nung aremtsü.

Asürtem ya October 25,
2023 nikongdang Yarmouk
Square kiyong nung bomb 20
poklokja storey tenet Al Taj 3

building aser nisung aliba ki tulu
aika aoyi kumtsüba densema
Israel-i tayimtsü amshia
amakba nung tepsetertem alitsü.

Asürtem ya aika Strip north
tsütsü bomb pokloktsüba mechi
pei kidang nungi jena oa parnok
kinunger kidang alirtem lir, ta Al
Jazeera osangbener Hani
Mahmoud-i ashi.

Nüburtem mulungjang
mangyim agi sünger lir saka iba
sentong ya mapang talangka
nungi atatepa aliba tatembang
kati arur ama alitsü, ta pai ashi.

"Küm asem jungnüa teimla
makai aruba sülen, takum
jenbua alirtem, parnok kinunger
temi tatem salem ashitsü."

Egyptian committee den teka
amteper recovery operation ya

agi, ta Gaza indang civil defence
ajanga ashi.

Israel-i Gaza nung October
2023 nung Palestine nunger
ajunga samatsütsü tenzükba
sülen nisung tasümang ngutetba
tsütsü ibai recovery operation
tulutiba jenjang pongu buba
alitsü, ta Gaza City nungi
osangbener Ibrahim Khalili-i
ashi.

Amakba mapang tasümang
tonga aotsü tamakoktsü liasü, ta
Civil defence operations director
Abdul al-Majdalawi-i ashi.

"Gaza nung civil defence
teams temi amshiba bulldozers,
excavators aser tanga heavy
machinery tem dak indang-
indanga aser asaa amak," ta pai
ashi.

Osama Sharaf-i iba mapang
par kinunger züngsem 37 tepset
ta ashi.

"Onoki rara tetenzükdang
parnok tasümang kar ngutet,
aser tanü (Bodhbarnü) ano 16
ngutet aser yangji kübu, kütsü
aser kü adianu ajak dena lir.
Keyi'er jabasoa parnok den
liasü," ta pai ashi.

Taoba küm October ita
ceasefire sangdonga liaka
Israel-i Gaza nung maneni
amaker, aser tesüiba ghonda 24
tsüngta tanur ka, tetsür ka aser
osangbener ka densema
Palestine nunger nisung ti
tepseta liasü.

Qatar Foundation's Hamad
Bin Khalifa University nung
public policy indang professor

Sultan Barakat-i ashiba agi, iba
ama mapa tamajung inyakba
atema linük balalai Israel
maitsüteter aser Israel-i Gaza
nung par sünütsü asüba
menokdangteter.

"Iba tezüngzüktep tejakleni
aotsü atema Israel nungeri
teinyaktsü aika liasü," ta
Barakat-i ashi.

Israel-i maneni Hamas nok-
nü yutsütsü indang jembir, aser
security atema international
force kata bener arua mali,
koba chichiba tezüngzüktep
nung shia lir, ta pai ashi.

"Palestine nunger
kumzüktsü shinga mali. Gaza
yimtong nung security
agütsütsü shinga mali," ta
Barakat-i ashi.

Moscow, Mongputeni/Oct.
02 (Agencies): Russia-i
European linüktem  amaktsü
sentong mali saka tashiyim
amshiba nungbo ozü nok-nü
ajak amshitsü, ta Russia Tir
Vladimir Putin-i Brehostibarnü
ashi.

Foreign policy forum ka nung
jembidang, West aser Europe-i
tensa tamajungba kumdakja
tarutsü nung Moscow den
raratsü atema renemtsüba
indang jembir, Baltic Sea nung
military drills agir aser Russia
nunger rong rakzüker, ta Putin-
i aitsü.

Pai iba o mejembidang
Moscow-ia NATO dang par
züngsem kari Kaliningrad ya
tanüngba Russia  nungi
piladaktsütsü merangra nuclear
nok-nü amshitsüa
menungnangtsü ta shia liasü.

Europe nung aliba Russian
embassy kari tan hopta
sangdong agütsüba nung

NATO-i anünglen aser
tzüyimlen nungi Kaliningrad
aser  Kaliningrad region
mokdangtsü renemba osang
Moscow-i angazükogo ta
sangdonga liasü.

Russia-i ano tanga linük
amaktsü akok mesüra amaktsü
aliba drones aser sabotage
amshia raksatsütsü akok ta shia
European lenirtemi lendong
aketba asaya ka asayar, ta
parnoki aitsü. Moscow-i item
taitsüba ya khenyongi tiazü ta
ashir.

"Yangji aibelen malitsüla -
NATO linük temi Kaliningrad
region ya tanüngba linük nungi
azüngmeyaka yutsütsü
merangra Russia-i ozü litsü
kumzüka ayutsü atema nuclear
nok-nü densema mitkar tashi
ajak amshitsü renema lir," ta
Ireland nung aliba Russian
Embassy ajanga Mongulbarnü
ashi.

Brehostibarnü Valdai Club

forum nung Russia ya NATO
den raratsü renema lir asü
mesüra kati ka amokmerentsü
meranger asü ta asüngdang
dang, "Ibai amokmerenba
indang masü,  ibai onok
amokmerentsü merangba nung
telangzüba lir," ta  Putin-i
langzü.

Taoba mapang NATO dang
tekumdangtsü ashiba nung ajak
shidak zülua lir, ta pai ashi.

"Russian Federation nung
indang-indanga makra - ibai
Kaliningrad mesüra tanga litsü-
lika indang ashir - atangji nung
Russian Federation-i nük-nü
ajunga amshitsüba onük temai
adoktsü," ta pai ashi.

Moscow yagi nuclear nok-
nü amshitsü asü masüar ajibo
Putin-i tejangja mashi saka
shinga ket nunga maliba nok-
nü par ket nung lir aser amak
nungbo koba amshitsü aji
jangjatsü, ta ashi.

(Maneni tapak 8 nung...)

Ozü litsü nung makra ozü nok-nü ajunga amshitsü: Putin

Dubai-Tel Aviv tayimtsü lendong nung
Iran dena lir ta ashitsü kerara: Netanyahu

Israel-i Gaza amakdang tepsetba nisung 105 tasümang aremtsü

Taitung, Mongputeni/Oct.
02 (Agencies): 2019 küm F-
16V Block 70 fighter jets tasen
66 order asüba ita aika menua
lir Hokulbarnü Taiwan tonga
ana aruogo, anungji China
indang mitkar den anogoshi ama
toktepba nung air force tashi
itshiba nung yaritsü.

Taiwan ya Beijing nungi
mitkar tsütsü timtem tali agütsür,
shirnoki democratic yimya nung
yimsü asüba asetkong ya par
meyong ta ashir. United states
nungi meshiba nok-nü tanen
makai menuba indang Taipei-i
ashishitepa liasü, shirnok Taiwan
asoshi teyarir aser nok-nü
agütsür tongtipangtiba linük lir.

Washington-i policy
memelenshi ta shiaka Trump
administration-i Taipei nem nok-
nü agütsüba tsütsü Taiwan
tebilemtsü akaba mapang
tayimtsü ya anüdok tzükumlen
tenem agi sünger Taitung kübok
Chihhang Air Base tongtsü.

Tayimtsü ya Hawaii aser
Guam ajanga arua anüngdang

atong.
"Taiwan indang air defence

tashi itshiba nung ibai tongtipang
terenlok ka lir," ta Tir Lai Ching-
te-i Facebook nung zülua United
States dang yariba atema pelaba
lemsatep.

Taipei nung parliament nung
osangbener den jembidang,
Defence Minister Wellington
Koo-i F-16Vs tasen ano yakta
arutsü ta ashi saka osang
tejangja memetetdaktsü.

2019 küm US-i sen $6 billion
jenjang Lockheed Martin
(LMT.N) ayoktsü mela, Taiwan
dang F-16V fighter jets ayoktsü
lenmang tasen lapok, koba
ajanga par ket nung F-16
tayimtsü 200 dak tema akumtsü.
Ajisüaka software tebilemtsü
amala mechi tayimtsü tongtsüba
nung menua liasü.

US Tir Donald Trump aser
China Tir Xi Jinping na
Washington nung ajuruteper
hopta ka ajungdang mezüngbuba
tayimtsü ana ya arur alitsü.

May ita Beijing nung Xi den

ajurutepba sülen Trump-i
Taiwan asoshi sen $14 billion
jenjang nok-nü soita atar ta shia
liasü, ajisüaka pai December
2025 nung sen $11 billion jenjang
package ka agütsütsü mela.

Taiwan-i par linük nung
submarines ti densema nok-nü
yanglutsü sentong lir aser iba
atema United States aser
Britain nungi densema linük
balala nung mongin aser
technology bendener.

Stealthy J-20 fighters
densema Chinese air force den
tajungba nung tokteptsü atema
F-16V jets nungya avionics,
nok-nü aser radar systems
tajung lir, ajisüaka Washington-
i Taiwan nem F-22 mesüra F-
35 ama tayimtsü tajungtiba tem
agütsütsü memulunger.

Taiwan par sasa kumzüka
alitsü atema United States-i
yaritsü ozüng agi alena lir, saka
tena tesendaktep balaka mali.

Beijing-i Washington dang
Taiwan nem nok-nü agütsüba
anentsü aiben shia lir.

Taiwan indang mezüngbuba F-16V fighter jets ana tonga aruogo

"Nai tangar menükshira na pela alitsü."

B I L E M D A N G A N G

MDFA-i ayongzüka Dr. T. Ao asayamung asayatsü aliba tesem merüktet Futsal yagi lanurtem lenmang
tamajung nungi pila yutsütsü: Roko Angami

Mokokchung,  2nd Oct
(TYO): Tang aruya aliba Dr.
T. Ao Inter-District Football
Championship 2026 atema
renemshia asayamung
asayatsü aliba tesem, Renpo
Lu Sports Complex, Ungma
nung Oct 2 nü Mokokchung
District Football Association
(MDFA)-i lokti nübu tsük
sentong ka ayongzüka
mungogo.

Iba lokti mapa nung NPF
Mokokchung Division Youth
Wing, NPF 26 A/C Youth, Ao
Kaketshir Mungdang (AKM),
Ongpangkong Kaketshir
Mungdang (OKM), Nagaland
Judo Association aser
Mokokchung District Volleyball
Association nungi
ketdangsürtemi anir nübu
temetem arua shilem tajung
agia liasü.

Iba lokti mapa ya Nagaland
Legislative Assembly Speaker,
Shar ingain Longkumer-i
senotsü teyari agüja inyakba lir,
ta osang ajanga metetdaktsü.

Dr. T. Ao Inter-District
Football Championship nung
Nagaland kübok district 17-i
shilem agitsü lir, ibaji tan
October ita 13 nungi Oct 29
tashi asaya-a amungtsü
sentong renema lir.

Ozü litsü nung makra ozü nok-nü ajunga...
US-i aniba military alliance

dangi Russia-i tezüluba osang
ka yokogo, ta NATO odongtar
Allison Hart-i Bodhbarnü
jangjatsü. "Nuclear
amshitsüba densema mitkar
tashi amshitsü amokmerenba
onoki aitsür," ta lai sangdong
ka nung ashi.

NATO-i Kaliningrad dak
tenük yoker masü aser
"NATO ya defensive alliance
ka lir aser onok
inyaksangshiba kecha agia
Russia shilem kecha nunga
timtem magütsür," ta lai
nenshia ashi.

Russia nungi osang aruba
nung bloc-i telangzüba tatsü
aser tabensa agütsüogo, ta
Bodhbarnü NATO Secretary-
General Mark Rutte-i ashi.

"Onok defensive alliance lir
aser nuclear amshia
amokmerenba anenang. Ibai
khenyongi tim masü aser teyari
makaba lir, ta onoki ashi," ta
Rutte-i Euronews dang ashi.

NATO telangzüba nungsa
Russia dang kecha masünung

BENDANGLI OSANG : Tapak 7 nungi...

Ukraine anema tashiyim
amshiba anentsü ajungshi, koba
küm pongu buba nung lir.

Kaliningrad ya Baltic
tzüyimkum nung NATO
züngsem Poland aser Lithuania
tsüngta lir. Yangji Russia indang
Baltic navy base aser tanga
military assets lir aser yangji
nuclear amshitetba Iskander
missiles yoka lir.

Russia-i NATO züngsem dak
makra Kaliningrad nung aliba
military installations nung
mezüng amaktsü, ta anüolen
mitkar tanishirtemi ashir.

Tawa NATO züngsem linük
temi Baltic Sea region nung
military exercise agia lir. Aser
ano October ita timba agitsü
sentong lir. Yangji
communication cables aser
pipelines kumzüka ayutsü
asoshi parnoki taoba küm yangji
Operation Baltic Sentry tenzük.

August 18 nü NATO-i
northern Poland aser Balic
region nung tayimtsü aika
amshia exercise ka agia liasü,
kong EA-37B Compass Call

amshi, koba osangtsüsang
agitepba aser radar jam
südaktsütsü tashi aketba
America nunger tayimtsü lir,
ta Europe nung aliba US Air
Forces-i ashi.

Jelia osang mesangdongi
scale tulu nung exercise agiba
ya Kremlin-i magizüktsü akok
ta defense analysts temi ashir.

Russia-i Ukraine rara nung
takok ngura parnoki küm
ishika tsüngta ano linük kar dak
amaktsü renema alitsü südi, ta
European lenirtem aser
itdangiter temi ashir.

Rutte-i Euronews dang
ashiba agi, Russia-i asenok
telemsa adokdaktsüner aser
Ukraine kumzüktsü asoshi
ranglokba samadaktsüner.

"Onoki yamaji masütsü.
Telangzüba tajungtibaji Kyiv
nem teyari tali agütsütsüba lir,"
ta pai ashi.

"Osangji aji dang.
Tesüngjem, inyakang, Ukraine
aotsü atema maneni yariang.
Yamaji onoki inyaker," ta
Rutte-i ashi.

Dimapur, Mongputeni/Oct.
02 (TYO): MDBA Indoor
Badminton Stadium,
Imkongmeren Sport Complex,
Mokokchung nung anogo asem
Inter Departmental Sports Meet
2026 aliba October 1, 2026 nü
tembangogo, aser iba
asayamung tembangba sentong
nung alakteta jaoker ka ama
Commandant 1 AR, Col.
Nagendra Kumar Saraswat

dena liasü.
Saraswat-i iba sentong nung

jembidang, sorkar mapa inyaker
atema saisapong nung temulung
agütsüba asoshi pelaba
lemsatep aser saisapong ajanga
lenir akumtsü sayur, shisatsü
tasen agütsür, temang anema
yutsür aser team spirit
adokdaktsür ta ashi.

Pai asayamung nung shilem
agirtem aser takok angur nem

tenüngsang agütsü aser maneni
item yimya amshira takum
nunga takok angutsü ta ashi.

Inter Departmental Sport
Meet, 2026, Mokokchung nung
overall champion ya
Department of Health & Family
Welfare liasü.

Commandant 1 AR, Col.
Nagendra Kumar Saraswat-i
takok angur nem trophy aser
sempet tem agüja liasü.

Mokokchung nung 4th Inter Departmental Sports Meet temogo

Kohima, Mongputeni/Oct.
02 (TYO): Futsal a janga
lanurtem yimya  ta jung
süba tsü  a ser  t eamwork
adokdaktsütsü asoshi sapang
tajung agütsür aser parnok yi,
temesepba mozü, sen saiba
mesüra azüdokshi ama
temenen mapa nungi pilaa
lidaktsütsü, ta OSD Youth
Resources and Sports, Roko
Angami-i Brehostibarnü ashi.

Sumi Baptist  Church
Kohima ajanga NS Tur f,
Nagabazar nung ayongzükba
"Kingdom Kicks" fu tsal
tournament tenzükdang
Angami-i lanurtem dang pei
sempet aser mapang tajungken
amshitsü ayongzüka liasü.

"Saisapong ya sapang tajung
ama amshiang. Nü mapang
kanga junga amshiang. Na
tajungba kumdaktsür den na
medemang, aser
tongtipangtibaji, na lanur
asüdang Tsüngrem bushiang,"
ta pai ashi.

Saisapong ajanga tesem
balala nungi nüburtem ka

kuma lungjemdaktsür,
telungjem aser tangatettep
adokdaktsür, ta Angami-i ashi.

Pai iba asayamung nung
shilem agirtem dang asayadak
yimya tajung sayutsü ajungshi
aser  tetoktepba nung nü
yimya ajanga na sayutsü, ta
ashi.

"Futsal court  nung
nüburtem nem nü yimya
ngudakjang. Tetoktepba nung
parnok nem nü yimya tajung
ngudakjang.  Takok nung
pa rnok nem nü taochi
ngudakjang," ta pai ashi.

Sumi Baptist  Church
Kohima ajanga  iba
asayamung ayongzüka colony
ter  nungi lanur tem arogo
küboki anir  a ruba atema
pelaba shisem.

Iba sentong nung YSM
Kuputoli Sema menden liasü,
Youth Evangelis t  Inoto
Yeptho-i sarasadem, YSM
Hikato Sumi-i  asayar tem
tenangzükba agia liasü aser
SBCK Pastor  Khekavi
Yeptho-i parnok moaja liasü.

Nagoya, Mongputeni/Oct.
02 (Agencies): India tsür
hockey asayar  temi tezü
metangi asayaba ajanga
mapang talangka ataa aliba
gold nguogo aser Olympic
asoshia qualify süogo, aser
boxers, archers aser wrestler
Sujeet Kalkal nungeria imlaba
dang nungi tali tajungba nung
asayatet India ya Asian Games
top-5 tongteta Hokulbarnü
Aichi-Nagoya nung gold trok
ngua liasü.

Tang iba asayamung nung
medal anguba jenjang pongu
buba nung India nunger kisüng
lir, aser parnoki medals 76
ngutetogo, kong gold 16, silver
25 aser bronze 35 ngua lir.
Medals anguba tsütsü India ya
jenjang pezü buba nung aliba
Uzbekistan (65) dang timba
ngua lir, saka gold azüngba
nung pezü agi tajemba.

Ajisüaka Hokulbarnü ama
asayatetra  India  jenjang
tajungba nung iba asayamung
tembangtsü.

India tsür hockey team küm
44 ataba tembanga final nung
parnoki defending champion
China madak 1-0 agi koka gold
angu aser 2028 Los Angeles
Games asoshia qualify süogo.

Lalmremsiami-i asaya
tenzüker minute 10 buba nung
goal ka agütsütetba ya iba
asaya asoshi teperi liasü aser
tetsür recurve archery team-ia
final nung ter ben Olympic
champions South Korea madak
takok ngua liasü.

Ankita  Bhakat,  Kir ti
Sharma aser arishi küm 17 tain
Kumkum Mohod nungeri
Korea nunger madak 5-3 agi
akok.

Tetsüngta nung India
nunger boxers tema kanga
junga asayateta  Lovlina
Borgohain (75kg), Parveen
Hooda (65kg) aser Ankush
Panghal (80kg) nungeri gold
asem angu.

Sujeet-i tebur 65kg category
wrestling nung temulungtetba
tulu nung asaya gold ngua liasü.

Ano temeyoktep aser tebur
recurve archery teams temi
silver medals angu aser tetsür
dinghy nung rongnir Nethra
Kumanan-i bronze medal angu
aser tebur sepaktakraw nunga
kasa medal ngua liasü.

Priya Ghanghas (60kg),
Kapil Pokhariya (90kg) aser
Narender  Berwal (+90kg)
nungeria boxing nung bronze
medals ngua liasü.

Asian Games 2026: Medal tally
nung India jenjang 5 buba nung lir

